
ზოგადი ინფორმაცია
ადგილობრივი თვითმმართველობის რეფორმის ფარგლებში სამინისტრომ წარმოებული კონსულტაციების შედეგად გააფორმა ურთიერთგაგების მემორანდუმი ემორის სამართლის სკოლასთან, რომელიც გულისხმობს ყოველწლიურად საქართველოს ადგილობრივ თვითმმართველ ერთეულებში მომუშავე განსაზღვრული რაოდენობის საჯარო მოხელეებისათვის სამართლის სამაგისტრო პროგრამის მიწოდებას. სამინისტროს მიზანია ხელი შეუწყოს ადგილობრივ დონეზე საუკეთესო ცოდნითა და გამოცდილებით აღჭურვილი პროფესიონალების თავმოყრას, რომლებიც უზრუნველყოფენ ადგილობრივ ინიციატივებით განპირობებულ მუნიციპალური განვითარებას და მომავალში შეიძლება გახდნენ საკუთარ თვითმმართველობებში ადგილობრივი პოლიტიკის დამგეგმავი და განმახორციელებელი წამყვანი პირები.
კურსდამთავრებული ვალდებული იქნება სწავლის დასრულებისთანავე დაბრუნდეს საქართველოში და იმუშაოს მინიმუმ 2 წელი შესაბამისი თვითმმართველობის ორგანოებში. სამინისტროსთან შეუთანხმებლად ამ პირობის დარღვევის შემთხვევაში კურსდამთავრებული პასუხისმგებელი იქნება მის სამაგისტრო პროგრამაში მონაწილეობისას გაწეული ხარჯების სამინისტროსთვის სრული ოდენობით დაბრუნებაზე.
სამინისტრო უზრუნველყოფს მხოლოდ კონკურსში გამარჯვებული პირის დაფინანსებას აშშ-ში. სამაგისტრო პროგრამის დატვირთული გრაფიკის გამო სამინისტროს მხარს არ უჭერს გამარჯვებულის მიერ უახლოესი ოჯახის წევრების წაყვანას მთელი პროგრამის ვადით. 
სამინისტრო გამარჯვებულ კონკურსანტთან შესაბამის თვითმმართველ ერთეულთან ერთად ხელშეკრულების საფუძველზე განსაზღვრავს მხარეების უფლება-ვალდებულებებს.
კანდიდატი უნდა აკმაყოფილებდეს შემდეგ მოთხოვნებს:
- იყოს საქართველოს მოქალაქე;
- ჰქონდეს უმაღლესი განათლება; კონკურსში უპირატესობა მიენიჭება სამართალმცოდნის სპეციალობის მქონე პირებს;
- კონკურსში მონაწილეობის დროისთვის მუშაობდეს საქართველოს ადგილობრივი თვითმმართველობის ორგანოში საშუალო რანგის (გამგებლის მოადგილე, საკრებულოსა ან გამგეობაში სამსახურის (განყოფილების) უფროსი ან მოადგილე, გამგეობის რწმუნებული) მოხელის თანამდებობაზე. კონკურსში მონაწილეობის მიღება აგრეთვე შეუძლია  პირს, რომელიც ამჟამად მუშაობს ადგილობრივი თვითმმართველობის ორგანოში სპეციალისტის თანამდებობაზე, აკმაყოფილებს ყველას სხვა მოთხოვნას და ამასთან, წარმოადგენს შესაბამისი ადგილობრივი თვითმმართველობის მიერ აღებულ ვალდებულებას სამაგისტრო კურსის დასრულებისას მისი თანამდებობრივი ზრდის შესახებ ამ საკონკურსო პირობებით განსაზღვრული ვადის განმავლობაში;
- საჯარო სამსახურში მუშაობის არანაკლებ 2 წლის სტაჟი;
- თავისუფლად ფლობდეს ინგლისურ ენას;
- თავისუფლად ფლობდეს საოფისე კომპიუტერულ პროგრამებს;
- გამოირჩეოდეს კომუნიკაბელურობით;
- გააჩნდეს ლიდერისთვის დამახასიათებელი თვისებები;
- შეეძლოს როგორც ინდივიდუალურად, ასევე გუნდური პრინციპით მუშაობა.
დამატებითი მოთხოვნები:
- შესაბამისი ადგილობრივი თვითმმართველი ერთეულის ხელმძღვანელის, სადაც კანდიდატი მუშაობს, მხარდაჭერის წერილი, რომელშიც მითითებული იქნება, რომ კანდიდატი სამაგისტრო კურსის დასრულებისთანავე სულ მცირე 2 წლის განმავლობაში გააგრძელებს მუშაობას აღნიშნულ თვითმმართველობის ორგანოში საკონკურსო პირობებით განსაზღვრულ არსებულ თანამდებობაზე
- სახელმწიფო რწმუნებულის - გუბერნატორის სარეკომენდაციო წერილი
- ინგლისური ენის ცოდნის დამადასტურებელი სერტიფიკატი გაცემული არაუადრეს 2008 წლის 1 თებერვლისა (TOEFL - სულ მცირე 550 ქულა (წერილობით ტესტში) ან 213 ქულა (კომპიუტერულ ტესტში) ან IELTS - სულ მცირე 6,5 ქულა); საკონკურსო კომისიისთვის მისაღებია ყველა აღიარებული ავტორიტეტული ინგლისური ტესტის სერტიფიკატი, რომლის უმაღლესი ქულაც მიღებული აქვს კანდიდატს აღნიშნული პერიოდის განმავლობაში;
- საოფისე კომპიუტერული პროგრამების ცოდნის დამადასტურებელი სერტიფიკატი
კონკურსი:
კონკურსი ჩატარდება სამ ეტაპად. პირველ ტურში კანდიდატების შერჩევა იწარმოებს წარდგენილი დოკუმენტების საფუძველზე. კომისია მაქსიმუმ 2 კვირის ვადაში დაუკავშირდება მხოლოდ ტურში გამარჯვებულ პირებს.
მეორე ტურისთვის შერჩეულ კანდიდატებს ჩაუტარდებათ წერითი ტესტირება. საკონკურსო კომისიის შემადგენლობას დაემატება ემორის სამართლის სკოლის წარმომადგენელი. კონკურსის შედეგები ეცნობება ამ ტურში მონაწილე ყველა კანდიდატს.
კონკურსის მესამე ეტაპზე მოხდება კანდიდატებთან გასაუბრება, საუკეთესო კანდიდატების შერჩევის მიზნით. კონკურსის შედეგად გამოვლინდება გამარჯვებული და ასევე, სარეზერვო კანდიდატი. კონკურსის შედეგები ეცნობება ყველა მონაწილეს.
განაცხადის წარდგენა:
განაცხადს თანდართული დოკუმენტაციით წარადგენს კონკურსანტი. განაცხადი უნდა მოიცავდეს:
· განმცხადებლის ავტობიოგრაფიას (CV) ინგლისურ ენაზე;
· სამოტივაციო წერილს (არაუმეტეს 2 გვერდისა) ინგლისურ ენაზე;
· განმცხადებლის ხელმოწერილ თანხმობას აშშ-დან დაბრუნების შემდეგ სულ მცირე 2 წლის განმავლობაში წარმდგენ თვითმმართველობის ორგანოში მუშაობის გაგრძელების თაობაზე ქართულ ენაზე;
· თვითმმართველობის ხელმძღვანელის მხარდაჭერის წერილს ქართულ ენაზე;
· სამხარეო რწმუნებულის - გუბერნატორის რეკომენდაციას ქართულ ენაზე;
· დიპლომის ასლს ნიშნების ჩანართთან ერთად;
· ინგლისური ტესტის სერტიფიკატს;
· საოფისე კომპიუტერული პროგრამების ცოდნის დამადასტურებელ სერტიფიკატს.
დოკუმენტები უნდა წარდგენილ იქნეს როგორც ელექტრონული, ასევე ორიგინალის სახით. ელექტრონული ფორმით წარდგენილ უნდა იქნას სკანირებული დოკუმენტები (PDF-ფორმატში). დოკუმენტების გაგზავნა უნდა განხორციელდეს შემდეგ ელექტრონულ მისამართზე: giorgi@mrdi.gov.ge 

ორიგინალი დოკუმენტები დალუქული კონვერტით წარდგენილ უნდა იქნას საქართველოს რეგიონალური განვითარებისა და ინფრასტრუქტურის სამინისტროს სისტემაში შემავალ სსიპ “ეფექტიანი მმართველობის სისტემისა და ტერიტორიული მოწყობის რეფორმის ცენტრში”, მისამართზე: ქ. თბილისი, თარხნიშვილი 15. ცენტრის პირველ სართულზე, შესასვლელში განთავსებული იქნება განცხადებების ყუთი, რომელშიც უნდა მოხდეს დალუქული კონვერტის მოთავსება კანდიდატის მიერ.
დამატებითი ინფორმაციის მისაღებად შეგიძლიათ დაუკავშირდეთ ირაკლი კახიძეს (kakhidze@mrdi.gov.ge; ტელ: 510646) ან გიორგი დიდიძეს (giorgi@mrdi.gov.ge; ტელ: 510649).

